
廵邊至奇黃嶺遇虜進戰悉斬之盡獲其家口孳畜捷聞

故有是命秋卒祿爲將勇智兼備紀律嚴明所過秋毫無

犯善撫士卒裹創赴闘有進無退故所向成功追封靳國

公謚忠武

　〈按水東日記獨石參將黃瑄言少嘗事武安侯鄭亨陽武侯薛祿兩總戎如斯人今皆不可復得矣武安治大〉

　〈同極有威嚴前呵一出街頭犬豕皆走避之朔望惟騎馬過城隍前則舉手曰大哥好照顧餘寺觀祠字一不〉

　〈顧也陽武築獨石隆慶諸城躬勤早暮軍中肅然不毫髮科擾尋以病還朝修武沈淸繼之則貪濁之風作矣〉

　〈考亨鎮大同時年已七十餘剛正有爲一志爲國卒時語不及私惟云此大同我國家後門我乃死矣後來者〉

　〈何人勿壞我守事也建按武安陽武不獨可爲智勇名將雖謂之賢將亦何忝哉〉

八月朔日當食陰雨不見禮部尙書胡濙等請率羣臣賀

上不許勑羣臣曰古之人君所謹者莫大于天戒日食又

天戒之大者惟能修德行政用賢去奸而後當食不食傳

不云乎君子之過也如日月之食焉過也人皆見之更也

人皆仰之今以陰雨不見得非朕昧于省過而然歟況離

明照四方陰雨所蔽有限京師不見四方必有見者此之

不食天可欺與朕尙圖修省以答天意其止勿賀○以監

察御史于謙爲兵部右侍郎廵撫河南山西

　〈謙浙江錢塘人骨相異常七歲僧蘭占春見而奇之曰此他日救時宰相也登永樂辛丑進士授御史才貌英〉

　〈偉音如洪鐘遇事敢爲不避權貴嘗扈從征高煦罪人旣得　上命謙數其不軌辭嚴義正矢口而成大稱〉

　〈旨自是受知至是河南山西兩省各奏災傷廷議欲命大臣經理　上親署謙名超授之時年三十二各省專〉

--

　〈設廵撫始此〉

以越府長史周忱爲工部右侍郎廵撫南直𨽾督理糧儲

時越王已絕故也先是蘇松一帶稅糧有五六年未完者

朝廷遣官催促相繼終莫能完至是用大學士楊榮薦遂

舉忱往

　〈忱江西吉水人爲人謙恭言若不出口謀慮深長一切故弊皆爲之虛心訪問善採衆長一二年閒累欠之數〉

　〈皆完羡餘之積日見充溢小民賴以賑恤歲凶無慮歲輸之米甲于諸省〉

擢兵部郎中柴車爲兵部左侍郎

　〈車錢塘人舉于鄉授武選主事遷員外以淸愼得名擢江西參議入閩中取大木調度有方民不勞而事集初〉

　〈經廣信廣信守與車有舊餽蜜一𦉍車疑其重發視之皆白金車笑曰故人知君君不知故人竟不受歲餘復〉

　〈入爲職方郎中能理繁劇時傳言湘藩當有變詔擇沿江諸郡良守以車知岳州居三歲郡大治復召爲職方〉

　〈丁內艱奪情治事至是超陞侍郎〉

以禮部郎中況鍾爲蘇州府知府

　〈鍾江西靖安人始爲吏胥事禮部尙書呂震震薦其才授儀制司主事進郎中至是大臣奏蘇州等九州大郡〉

　〈號繁劇難治遂擢鍾等九人爲知府授以璽書假便宜從事馳驛之任鍾初視事陽爲木訥胥持文書皆不問〉

　〈當否便判有弊蠧輒嘿譁之通判趙忱肆謾侮鍾亦不校旣期月一旦命左右具香燭案幷呼禮生至僚屬以〉

　〈下亦集鍾言某有朝廷勑未嘗宣今日宣勑旣宣中有僚屬不法徑自拿問之于是諸吏皆驚禮畢坐堂上呼〉

　〈吏老言吾聞郡人多武每傾誣善人吾有彰障之術雖不能如閻羅老子自爲剖別今以屬若等速以善户惡〉

　〈户報來善者吾優視之甚則賓致鄉飲惡者吾且爲百姓殺之吾列善惡二簿俟若曹矣又召府中胥悉前大〉

　〈聲言某日某事你某作如此擬應竊賄若干然乎某日某如之羣胥駭服不敢辮鍾命引出曰吾不能多耐煩〉

